
საქართველოს მთავრობის
დადგენილება N__
2020 წლის __ ________ ქ. თბილისი

„იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე

მუხლი 1. „ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად, „იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში (www.matsne.gov.ge, 23/05/2020, 470230000.10.003.022034) შეტანილ იქნეს ცვლილება და დადგენილებით დამტკიცებული „იზოლაციისა და კარანტინის წესების“:
ა) მე-4 მუხლის პირველი პუნქტი ჩამოყალიბდეს შემდეგი რედაქციით:
„1. კულტურული ღონისძიებების ჩატარება, გარდა  სამუზეუმო, კინოთეატრების და დახურულ სივრცეში სარეპეტიციო  საქმიანობასთან დაკავშირებულისა, ასევე ღია სივრცეში ჩასატარებელი კულტურული ღონისძიებებისა, დაშვებულია მხოლოდ დისტანციური ფორმით.“;

ბ) მე-6 მუხლის 11 პუნქტი ჩამოყალიბდეს შემდეგი რედაქციით:
„11. ამ მუხლის პირველი პუნქტის „ა“ ქვეპუნქტი არ ვრცელდება სამუზეუმო და კინოთეატრების  საქმიანობასა და დახურულ სივრცეში სარეპეტიციო საქმიანობაზე, ასევე ღია სივრცეში ჩასატარებელ სპორტულ, კულტურულ ღონისძიებებსა და გასართობი პარკების/ატრაქციონების ფუნქციონირებაზე, რომლებიც უნდა განხორციელდეს „სამუშაო ადგილებზე ახალი კორონავირუსის (COVID-19) გავრცელების თავიდან აცილების მიზნით რეკომენდაციების დამტკიცების თაობაზე“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანების შესაბამისად.“.

მუხლი 2. დადგენილება ამოქმედდეს 2020 წლის 15 სექტემბრიდან.

განმარტებითი ბარათი

,,იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე“  საქართველოს მთავრობის დადგენილების პროექტზე

ინფორმაცია სამართლებრივი აქტის პროექტის შესახებ

„იზოლაციისა და კარანტინის წესების დამტკიცების შესახებ“ საქართველოს მთავრობის  2020   წლის 23 მაისის №322 დადგენილებაში ცვლილების შეტანა, განპირობებულია ქვეყანაში გაუმჯობესებული ეპიდემიოლოგიური სიტუაციით და ითვალისწინებს კინოთეატრების საქმიანობის აღდგენის დაშვებას.
საქართველოს მთავრობის მიერ იგეგმება, მთელი რიგი ქმედებები ქვეყანაში შიდა ტურიზმის განსავითარებლად. შესაბამისად, საქართველოს პრემიერ-მინისტრის ხელმძღვანელობით მოქმედი უწყებათაშორისი საკოორდინაციო საბჭოს გადაწყვეტილებით, მიმდინარე წლის 15 სექტემბრიდან დაგეგმილია კინოთეატრების საქმიანობის აღდგენის დაშვება. ამასთან, საგულისხმოა, რომ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მიერ უკვე იგეგმება, მინისტრის 2020 წლის 29 მაისის 01-227/ო ბრძანების სათანადო დანართით კინოთეატრებისათვის შესაბამისი რეკომენდაციების დამტკიცება. ზემოაღნიშნული საქმიანობების განმახორციელებელი სუბიექტები ვალდებულნი იქნებიან, იხელმძღვანელონ ზემოაღნიშნული რეკომენდაციებით.

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური
 შედეგების გაანგარიშება
წარმოდგენილი დადგენილები პროექტის მიღება არ გამოიწვევს დამატებითი ასიგნებების გამოყოფას სახელმწიფო ბიუჯეტიდან.
დადგენილების პროექტის მიღება არ ითვალისწინებს სახელმწიფოს მიერ ახალი ფინანსური ვალდებულებების აღებას.

პროექტის მოსალოდნელი შედეგები
დადგენილების პროექტის მიღების შედეგად მიმდინარე წლის 15 სექტემბრიდან დასაშვები გახდება კინოთეატრების საქმიანობის აღდგენა, რაც ასევე დაემატება დასაშვები ეკონომიკურ საქმიანობების ჩამონათვალს. 

პროექტის განხორციელების ვადები
დადგენილება ამოქმედდება 2020 წლის 15 სექტემბრიდან.

პროექტის ავტორი და წარმდგენი
დადგენილების პროექტის ავტორი და წარმდგენია საქართველოს განათლების, მეცნიერების, კულტურისა და სპორტის სამინისტრო. დადგენილების პროექტი ინიცირებულია საქართველოს განათლების, მეცნიერების, კულტურისა და სპორტის მინისტრის მოადგილის 2020 წლის 31 აგვისტოს N748940 მოხსენებითი ბარათით. დადგენილების პროექტთან დაკავშირებით შენიშვნები არ გააჩნია სამინისტროს ეკონომიკურ დეპარტამენტს (N779856; 04/09/2020).
